
სსიპ სივრცითი და ქალაქთმშენებლობითი განვითარების სააგენტოს

ასლი: სსიპ ლ. საყვარელიძის სახელობის დაავადებათა კონტროლისა და
საზოგადოებრივი ჯანმრთელობის ეროვნული ცენტრს 

სსიპ გარემოსდაცვითი ინფორმაციისა და განათლების ცენტრს 

თქვენი 2024 წლის პირველი მაისის N03/562 (სააგენტოს რეგისტრაციით N4523 01.05.2024) წერილის 
პასუხად, რომელიც ეხება რეკომენდაციის მიღების მიზნით წარმოდგენილ გურჯაანის 
მუნიციპალიტეტის სივრცის დაგეგმარების გეგმის კონცეფციასა და  სტრატეგიული გარემოსდაცვითი 
შეფასების ანგარიშს, გაცნობებთ შემდეგს:

 სგშ-ის ანგარიშში მოცემულია ბუნებრივი ლანდშაფტის განმარტება, თუმცა არ არის განხილული 
და საჭიროა დამატებით წარმოდგენილ იქნას ინფორმაცია მუნიციპალიტეტში არსებული (6 ტიპის) 
ლანდშაფტის ლანდშაფტურ-ეკოლოგიური მახასიათებლების შესახებ - თანამედროვე 
მდგომარეობა, პოტენციალი, ზემოქმედების ფორმები და მასშტაბები, მდგრადობა, სოციალურ-
ეკოლოგიური ფუნქციები. ამასთან, საჭიროა, რელიეფის და ჰავის  თავისებურებების განხილვა 
სივრცითი დაგეგმარების, გეოდინამიკური პროცესების პრევენციისა და კლიმატის ცვლილებების 
ადაპტაციასთან კავშირში,  ხოლო კლიმატის ცვლილება განხილულ უნდა იქნას კონკრეტული 
ლანდშაფტის ტიპის გეოგრაფიულ მახასიათებლებთან მიმართებაში. ასევე, სასურველია 
განხილულ იქნას კლიმატის ცვლილების კავშირი სოფლის მეურნეობის ზონალურ 
სპეციალიზაციასთან. ამასთან, სგშ-ის ანგარიშში მოცემული კულტურული ლანდშაფტის 
განმარტება საჭიროებს დაზუსტებას კულტურული და ისტორიული ლანდშაფტების გამოყოფის 
კრიტერიუმებისა და მუნიციპალიტეტის ფარგლებში მათი არსებობის გათვალისწინებით. 

 დოკუმენტაციის თანახმად, ლანდშაფტური მიდგომა უკავშირდება მხოლოდ 
ინფრასტრუქტურული პროექტების განხორციელების შედეგად მოსალოდნელ ვიზუალურ-
ლანდშაფტურ ცვლილებათა შეფასებას, სასურველია იგი განხილულ იქნას განსახლების, სოფლის 
მეურნეობის, რეკრეაციულ, ეკოლოგიურ და სხვა გეგმარებით მიზნებთან, კონკრეტული 
ლანდშაფტური ერთეულის (ტიპის) ფარგლებში.

 სგშ-ის ანგარიშის გეოლოგიური რუკის მიხედვით, საკვლევი ტერიტორიის ფარგლებში უფრო 
მეტი სტრატიგრაფიული ერთეულია წარმოდგენილი, ვიდრე პირობით ნიშნებშია მითითებული. 
საჭიროა გეოლოგიური აგებულების ტექსტური ნაწილის თანხვედრა რუკაზე არსებულ 
გეოლოგიურ ინფორმაციასთან;

 „მეწყრების ქვეთავში“ აღნიშნულია, რომ „ზემო აღწერილი სოფლების გარდა, ცალკეული 
მეწყრული პროცესები ფიქსირდება შემდეგ სოფლებში: ბაკურციხე, ზეგაანი, მახარაძე და 
ქოდალაო, ასევე გურჯაანი-ზიარის დამაკავშირებლი საავტომობილო გზის ცალკეულ 
მონაკვეთებზე, რომელთა აქტიურობის შედეგად პერიოდულად ზიანდება საცხოვრებელი 
სახლები, საკარმიდამო ნაკვეთები, საავტომობილო გზები, სასოფლო-სამეურნეო სავარგულები და 
სხვადასხვა სახის ინფრასტრუქტურული ობიექტები“, საჭიროა წარმოდგენილი იყოს დეტალური 
ინფორმაცია აღნიშნული მეწყრული პროცესების შესახებაც კოორდინატებისა და გასატარებელი 
დამცავი პრევენციული ღონისძიებების მითითებით;

 „საფრთხეების ზონირების რუკისთვის“ გამოყენებულია სსიპ გარემოს ეროვნული სააგენტოს მიერ 
მომზადებული ღვარცოფების საფრთხის რუკა, რომელიც შესრულებულია 1:50 000 მასშტაბში, 
შესაბამისად, მისი გამოყენება ისეთი დეტალური პროექტისთვის, როგორიცაა ტერიტორიის 
განაშენიანება ან დაგეგმარება, არ არის მიზანშეწონილი, საჭიროა სხვადასხვა საფრთხის რუკების 
მომზადება უფრო მსხვილ მასშტაბში (1:25 000 ან 1:10 000); ამასთან, საფრთხეების ზონირების 
რუკაზე მითითებული უნდა იყოს თუ რომელი ტიპის საფრთხეზეა საუბარი;

 სგშ-ის ანგარიშში მითითებულ მონიტორინგის გეგმასთან დაკავშირებით გაცნობებთ, რომ 
მონიტორინგს უნდა დაექვემდებაროს დოკუმენტაციაში განხილული გარემოსთან 
დაკავშირებული ძირითადი საკითხები და შესაბამისად, მნიშვნელოვანი ზემოქმედებები. რაც არ 
არის ასახული წარმოდგენილ მონიტორინგის გეგმაში, ასევე საჭიროა დაზუსტდეს მონიტორინგზე 
პასუხისმგებელი ორგანოები. ამასთან, სტრატეგიული დოკუმენტის განხორციელებისას 
გარემოსდაცვით მონიტორინგს დაქვემდებარებული საკითხების შესახებ (წყალი, ნიადაგი, ჰაერი) 
აღნიშნულია, რომ მონიტორინგზე (მათ შორის ინსტრუმენტული) პასუხისმგებელია გარემოს 
ეროვნული სააგენტო, თუმცა ამ ეტაპზე გარემოს ეროვნული სააგენტო გურჯაანის 
მუნიციპალიტეტის საპროექტო არეალში მონიტორინგს აღნიშნულ გარემოს კომპონენტებზე არ 
ახორციელებს. ასევე,  დაზუსტებას საჭიროებს საშიში გეოდინამიკურ პროცესებზე მითითებული 
პასუხისმგებელი ორგანიზაცია. 

 წარმოდგენილი უნდა იყოს ინფორმაცია სკოპინგის დასკვნით განსაზღვრული თითოეული 
საკითხის გათვალისწინების შესახებ, ერთიანი ცხრილის სახით;

დამატებით გაცნობებთ ტექნიკური ხასიათის შენიშვნებს:

 ჩატარებულ საინჟინრო-გეოლოგიურ და   საველე კვლევებზე არ არის მითითებული კვლევების 
ავტორი და მისი კვალიფიკაცია.  ასევე, გეოლოგიური რუკის ლეგენდა სრულყოფილი, 
შესაბამისად საჭიროა დაემატოს შემდეგი აღნიშვნები: მასშტაბი, ავტორი და წელი.

 ტერმინი - „გეოდინამიკური“, რომელიც დედამიწის სიღრმეში მიმდინარე მეგა- მასშტაბის 
პროცესებს ეხება, უმჯობესია შეიცვალოს ტერმინით - „ეგზო-გეოდინამიკური“;

 სგშ-ის ანგარიშში წინადადება: „...ნალექები ზედაპირზე გადაფარულია მეოთხეული ასაკის 
ცვალებადი სიმძლავრის, ლითოლოგიური შედგენილობის და საინჟინრო-გეოლოგიური 
თვისებების მქონე ელუვიურ-დელუვიური და ალუვიურ-პროლუვიური გენეზისის გრუნტებით” 
გაუმართავია და  საჭიროებს შესწორებას;

 საჭიროა ტერიტორიის სეისმურობის აღწერისას ბალიანობის გარდა წარმოდგენილი  იყოს 
საკვლევი არეალის უგანზომილებო - A კოეფიციენტის მნიშვნელობებიც.

 სგშ-ის ანგარიშში აღნიშნულია რომ, საფრთხეების  ზონირების რუკა შექმნილია სხვა 
პროექტისთვის (წლის და ავტორის მითითების გარეშე). საჭიროა განიმარტოს რა პრინციპებსა და 
კრიტერიუმებს ეყრდნობა აღნიშნული რუკა და რომელი პროექტისთვის იყო ის შედგენილი.



 მუნიციპალიტეტის განვითარების გეგმებში არსებითი მნიშვნელობა შესაძლებელია იქონიოს 
ჭალის ტყეების ფუნქციურმა ზონირებამ და რეკრეაციული მიზნებით მისმა გამოყენებამ. 
მიზანშეწონილია, წარმოდგენილ იქნას დამატებითი ინფორმაცია აღნიშნული საკითხის თაობაზე. 

ამასთან, გიგზავნით სგშ-ის ანგარიშსა და სტრატეგიულ დოკუმენტთან დაკავშირებით, შპს 
,,საქართველოს მელიორაციისა“ და სსიპ საქართველოს ტურიზმის ეროვნული ადმინისტრაციის მიერ 
წარმოდგენილ კორესპონდენციას.

გთხოვთ, უზრუნველყოთ აღნიშნული შენიშვნების გათვალისწინებით დამატებითი 
ინფორმაციის/დოკუმენტაციის 2 თვის ვადაში სააგენტოში წარმოდგენა.

